An Binse Achomhairc do Dhídeanaithe

Ráiteas Straitéise

2008 - 2010

Clár an Ábhair

                                                                                               Leathanach

1.   Brollach                                                                                 3

2. Buneolas maidir leis an mBinse                                               5

3. Ráiteas Misin agus Sainordú                                                    6

4. Tréithe agus Prionsabail                                                          7

5. Cur i bhFeidhm agus Athbhreithniú ar an Ráiteas Straitéise    8

6. Tosca Cinniúnach maidir leis an Rath                                      9

7. Cuspóirí Ardleibhéil                                                               10

8. Aguisíní 1 – 5                                                                  14 - 25

Brollach le Cathaoirleach an Bhinse Achomhairc do Dhídeanaithe

Is cúis áthais dom Ráiteas Straitéise an Bhinse Achomhairc do Dhídeanaithe, maidir leis an tréimhse 2008-2010, a chur i láthair.

Leagtar amach sa Ráiteas an stiúir straitéiseach faoina gcuirfear an Binse i rith na tréimhse seo romhainn agus cúrsaí á dtabhairt san áireamh ar nós an timpeallacht athraitheach oibre ina bhfeidhmítear, na hacmhainní a bhíonn ar fáil agus na tosca a shonraítear a bheith cinniúnach maidir le rath ar an obair.

Is dócha go dtiocfaidh athruithe ollmhóra ar mhodhanna feidhme an Bhinse agus, go deimhin, ar an gcóras Tearmainn go ginearálta, le linn ré an Ráitis Straitéise seo.

Tiocfaidh na hathruithe sin le teacht i bhfeidhm an Bhille um Inimirce, Cónaí agus Cosaint.  Is é an dúshlán is mó a bheidh roimh an mBinse Athbhreithnithe maidir le Cumhdach, a thiocfaidh in áit an Bhinse Achomhairc do Dhídeanaithe, an nós imeachta aonair a thabhairt isteach agus breithiúnas a dhéanamh mar gheall ar éilimh faoi cheannteidil éagsúla Choinbhinsiún na Geinéive agus maidir le Fo-chumhdach.

Táimse faoi láthair i mbun clár leitheadach oiliúna ar Chomhaltaí an Bhinse, i gcomhar leis an UNHCR agus údaráis bhreithiúnais lán taithí as dlínsí eile, mar réiteach don nós imeachta aonair. 

Is é atá de chuspóir agam ina leith sin go gcinntítear na Comhaltaí sin den Bhinse Achomhairc do Dhídeanaithe a cheaptar ar an mBinse Athbhreithnithe maidir le Cumhdach i riocht breith, ar an gcaighdeán idirnáisiúnta is airde is féidir, a thabhairt ar éilimh ar fho-chosaint.  Tá cinntithe agam chomh maith gur chuir an UNHCR agus saineolaithe aitheanta eile sa réimse oibre seo oiliúint ar fhoireann an Bhinse.

Anuas air sin, táim ag leagan amach an chúrsa agus ag déanamh bainistíochta maidir leis na hathruithe is gá ionas go mbeidh ar chumas an Bhinse na hathruithe ar fad a éileofar faoin reachtaíocht nua a chur i bhfeidhm.  Déanfar, i ndáil leis sin, athbhreithniú seasta mar gheall ar an Ráiteas seo d’fhonn cinntiú go ndéantar soláthar leis don éileamh ar fad a chuirtear ar an mBinse agus ar an eagraíocht a thiocfaidh i gcomharbacht air go ceann roinnt blianta. 

Is le dúthracht Chomhaltaí an Bhinse agus le díograis lucht na bainistíochta agus na foirne ar feadh na mblianta ó bunaíodh é a baineadh amach caighdeáin arda an Bhinse. 

Agus an straitéis seo don am atá ag teacht á leagan amach, tá lánmhuinín agam go leanfaidh an Binse agus an Binse Athbhreithnithe maidir le Cumhdach, a thiocfaidh i gcomharbacht air, ag obair chun na caighdeáin chéanna a shásamh. 

John Ryan,

Cathaoirleach

2. Buneolas maidir leis an mBinse

Cuireadh an Binse Achomhairc do Dhídeanaithe (“an Binse”) ar bun ar an 4 Deireadh Fómhair 2000, de réir Alt 14 agus Alt 15 Acht na nDídeanaithe, 1996 (arna leasú le halt 11(1) na hAchta Inimirce, 1999 agus alt 9 an Achta um Inimircigh Neamhdhleathacha (Gáinneáil), 2000) d’fhonn meas agus cinneadh a dhéanamh ar chásanna achomhairc in aghaidh mholtaí de chuid an Coimisinéara larratais do Dhídeanaithe nár chóir iarratasóirí a dhearbhú ina ndídeanaithe.  Cuireadh Acht na nDídeanaithe, 1996 i bhfeidhm ar an 20 Samhain 2000 agus cuireadh tús le hobair an Bhinse an dáta céanna.  

Rinneadh leasú suntasach ar Acht na nDídeanaithe, 1996 leis an Acht Inimirce, 2003.  Tháinig na hathruithe i bhfeidhm ar an 15 Meán Fómhair 2003.  Rinneadh roinnt Ionstraimí Reachtúla freisin de bhun na reachtaíochta nua.  Tugtar cur síos ar na gnéithe suntasacha den reachtaíocht reatha chomh fada agus a bhaineann le hachomhairc maidir le tearmann in Aguisín 3, ina dtugtar chomh maith, de ghrá éascaíochta i mbun tagartha, liosta de na míreanna reachtaíochta a bhaineann le hábhar. 

Forbairt ó thaobh Feidhmiúcháin

Bíonn athbhreithniú agus modhnú seasta ar siúl ag an mBinse maidir le nós imeachta an achomhairc d’fhonn an sárchleachtas a bhunú.  Tagann an oiliúint agus an fhorbairt ar chomhaltaí an Bhinse agus ar an bhfoireann i gceist leis sin chomh maith leis an bplé le ceisteanna dlí ó lá go lá, cosaint a dhéanamh in imeachtaí dlí, athdheimhniú a dhéanamh ar na haonaid ghnó mórthábhachta agus a gcuid aidhmeanna go sainiúil, agus an cúnamh cúl taca cuí a thabhairt do na Comhaltaí. 

Bíonn go leor ceisteanna ag teacht chun cinn i gcónaí faoi  chúrsaí riaracháin, beartais agus dlí.  Bíonn d’aidhm againn dul i ngleic leis na ceisteanna sin, de réir mar is gá, agus leanacht den mhonatóireacht agus den fheabhsú ar na próisis agus na modhanna oibre. 
3. Ráiteas Misin agus Sainordú
Tugtar de shainmhíniú ar “dídeanaí” in Alt 2 Acht na bliana 1996 (arna leasú) an té atá lasmuigh de thír a náisiúntachta de bharr eagla dea-bhunaithe go gciapfaí é mar gheall ar chine, reiligiún, náisiúntacht, bheith ar dhuine de ghrúpa sóisialta áirithe nó ar thuairim áirithe faoi chúrsaí polaitíochta agus nach bhfuil ar a chumas nó, de bharr eagla den sórt sin, nach bhfuil sé toilteanach dul faoi chumhdach na tíre sin; nó an té nach bhfuil náisiúntacht aige agus atá taobh amuigh den tír ina mbíodh gnáthchónaí air roimhe seo agus nach bhfuil ar a chumas nó, de bharr eagla den sórt sin, nach bhfuil sé toilteanach filleadh ar an tír sin. 

Cuirtear roimh an mBinse Achomhairc do Dhídeanaithe sa Ráiteas Misin agus sa Sainordú imscrúdú a dhéanamh i gcás iarratais achomhairc ó dhaoine atá ag lorg dearbhú faoi stádas dídeanaí, agus moltaí cuí a eisiúint leis an Aire Dlí agus Cirt, Comhionannais agus Athchóirithe Dlí.  Is í príomhfheidhm atá leis an mBinse moladh arna dhéanamh maidir le duine a dhearbhú ina dhídeanaí ag an gCoimisinéir Iarratais do Dhídeanaithe a dheimhniú nó a chur ar leataobh.

Cuireann an Binse, leis an dícheall seirbhís ar an leibhéal is airde is féidir a chur ar fáil don chustaiméir, béim mhór ar chaitheamh go measúil, tuisceanach, cúirtéiseach le cách. 

D’fhonn déanamh de réir an Ráiteas Misin, féachann an Binse lena dheimhniú cibé an dídeanaí duine nó nach ea: 

· go cóir, de réir an dlí;

· le meas ar dhínit na ndaoine a tharlaíonn linn i rith an phróisis; 

· gan mhoill;

· ar an gcaighdeán is airde inniúlacht gairme;

· leis an meon go nglacfaí le hathrú ar mhodhanna bainistíochta maidir le próiseas na n-achomharc. 

4. Tréithe agus Prionsabail is bonn taca le hobair an Bhinse 

Tá an Binse dúthrachtach maidir leis na dualgais a leagtar air a chomhlíonadh de réir na bpríomhthréithe seo a leanas:-

· neamhspleáchas Chomhaltaí an Bhinse i mbun cinntí a dhéanamh;

· próisis chóra a ndéantar athbhreithniú go tráthrialta orthu agus a chuirtear in iúl do dhaoine atá ag lorg tearmainn i dteanga a bhfuil tuiscint acu uirthi agus atá ar fáil do pháirtithe leasmhara 

· seasmhacht maidir leis na dualgais faoin reachtaíocht a chur i bhfeidhm 

· dúthracht maidir le cúrsaí feabhais trí obair a dhéanamh ar chaighdeán lena gcinntítear toradh tráthúil ardchaighdeáin ar an obair

· dúthracht maidir le lucht na foirne trí thimpeallacht oibre a chothú inar féidir oibriú go héifeachtúil agus teacht in inmhe go hiomlán chun leasa an Bhinse agus a saol oibre féin

· éifeachtacht san úsáid as acmhainní gan dochar do chaighdeán na hoibre

· macántacht sa chumarsáid leis na custaiméirí ar fad, go háirithe leo siúd atá ag lorg tearmainn/cosanta, an lucht aighneachta, an tAire Dlí agus Cirt, Comhionannais agus Athchóirithe Dlí, gníomhaireachtaí eile Rialtais, UNHCR, Eagraíochtaí Neamhrialtais agus an pobal i gcoitinne, ar bhealach a chothóidh muinín as obair an Bhinse 

· meas ar an duine aonair, trí bhaill na foirne a spreagadh chun éagsúlacht chultúir a thuiscint

· tuisceanacht, cúirtéis agus meas ar an dínit sa déileáil ar fad leo siúd a bhíonn ag lorg tearmainn/cosanta 

· caighdeáin chóra chothroma a chur i bhfeidhm sa déileáil le gach grúpa den phobal 

· follasacht, i.e. an cumas freagracht a léiriú maidir lenár gcuid gníomhartha 
5. Cur i bhfeidhm agus Athbhreithniú ar an Ráiteas Straitéise 
Tiocfaidh cur i bhfeidhm an Ráiteas Straitéise seo i gceist i dtosach le Plean Gnó don Bhinse a chur ar fáil gach bliain lena mbainfidh straitéisí á gcur i bhfeidhm ag gach Aonad de chuid an Bhinse agus iad ag obair chun spriocanna a bhaint amach d’fhonn na haidhmeanna sa Ráiteas Straitéise a bhaint amach.  Is é an Plean Gnó ina dhiaidh sin a bheidh mar bhonn le próifíleanna a leagan amach do rólanna na foirne faoin gCóras Bainistíochta agus Forbartha Gníomhúcháin. 

Is é an rún a bheidh in uachtar seirbhís ardchaighdeáin don chustaiméir a thabhairt i gcrích trí bhreis éifeachta agus críochnúlachta a bhaint amach arna bhunú sin ar leasa agus riachtanais an chustaiméara a shonrú agus soláthar dóibh agus ar mhaith a dhéanamh do na geallúintí a leagtar amach sa Chairt Seirbhíse don Chustaiméir agus sa Phlean Gníomhaíochta maidir leis an tSeirbhís don Chustaiméir.

Cé go ndéantar monatóireacht sa ghnáthbhealach ar dhul chun cinn an duine aonair, an Aonaid agus na hOifige, tarlóidh monatóireacht agus athbhreithniú foirmeálta mar gheall ar an Ráiteas Straitéise gach 6 mhí agus 12 mí agus tabharfar tuairisc air sin i dTuarascáil Bhliantúil an Bhinse a chuireann an Cathaoirleach faoi bhráid an Aire Dlí agus Cirt, Comhionannais agus Athchóirithe Dlí.

6. Tosca maidir leis an mBonn Taca faoin Ráiteas Straitéise atá Cinniúnach maidir leis an Rath
Táthar ag brath ar thosca áirithe maidir leis na haidhmeanna atá againn a bhaint amach, orthu seo a leanas go háirithe:-

· an leibhéal cuí foirne a bheith ar fáil

· Comhaltaí lán taithí den Bhinse a bheith ar fáil chun cásanna a mheas agus cinneadh mar gheall orthu

· acmhainní airgeadais

· an t-iarratasóir agus an t-ionadaí dlí a bheith ar fáil d’éisteacht ó bhéal

· Oifigeach Láithreoireachta a bheith ar fáil ó Oifig an Choimisinéara Iarratais do Dhídeanaithe arb iad a cuid Moltaí ó imeachtaí céad uaire a mbíonn acmhomharc mar gheall orthu leis an mBinse

· lucht teanga a bheith ar fáil a dhéanfadh idirtheangaireacht ag éisteachtaí ó bhéal

· modhanna oibre éifeachtacha sa riarachán

· foireann riaracháin lán oilte, lán taithí

· sceidealú ar líon suntasach éisteachtaí nach mór socruithe casta lena aghaidh d’fhonn cinntiú go bhfuil Comhaltaí, Oifigigh Láithreoireachta, an tIarratasóir, ionadaithe dlí agus teangairí i láthair.

7. Cuspóirí Ardleibhéil an Bhinse Achomhairc do Dhídeanaithe

Tá na cuspóirí ardleibhéil seo a leanas leagtha amach don dá bhliain seo chugainn ag an mBinse Achomhairc do Dhídeanaithe. 

Cuspóir Ardleibhéil 1


Cuspóir

An phróiseáil ar iarratais achomhairc a thabhairt chun críche le barr éifeachtachta agus taobh istigh de na híostréimhsí ama.

Straitéisí mar bhonn taca leis an gcuspóir 
1. Soláthar a dhéanamh do mhodhanna deimhnithe ardchaighdeáin den chóir agus den éifeacht agus a mbíonn de thoradh orthu go ndéantar cinntí go tráthúil 

2. Leanacht de chórais a thabhairt chun cinn lena gcinntítear próiseas seasmhach cóir maidir le stádas a dheimhniú.

3. Giorrú ar an achar ama a chaitear ag déileáil le hachomharc ón tráth a dtagann sé chuig an mBinse go dtí an tráth a n-eisítear Cinneadh Comhalta leis an iarratasóir 

4. Forbairt agus athbhreithniú leanúnach ar na modhanna oibre maidir le hiarratais achomhairc a phróiseáil 

5. Córas a thabhairt chun cinn go mbíonn teacht ar líne ar Chinntí an Bhinse

Táscairí Feidhmíochta

1. Nuachóiriú rialta maidir le modhanna cinnte faoi chásanna achomhairc i bhfianaise an tsárchleachtais go hidirnáisiúnta, cúrsaí reachtaíochta agus modhanna oibre.  

2. Feabhas ó thaobh an achair ama a chaitear le próiseáil na gcásanna achomhairc 

3. Soláthar do theacht a bheith ar líne ag Comhaltaí an Bhinse, gníomhairí dlí, IDD, UNHCR ar Chinntí an Bhinse chomh maith le deis chuardaigh ar a bhfud.  

4. Atheagar/glanadh na gcásanna fuílligh a bhaineann le próiseas na nAchomharc.

Cuspóir Ardleibhéil  2

 

Cuspóir

An caighdeán gairmiúlachta i measc Chomhaltaí an Bhinse i ndéanamh cinntí dóibh a chaomhnú agus a fheabhsú 

Straitéisí mar bhonn taca leis an gcuspóir

1. Déanfaidh Comhaltaí an Bhinse taighde maidir leis an tír dúchais ar an Idirlíon agus úsáidfear r-leabharlann Ionad an Doiciméadúcháin faoi Dhídeanaithe

2. An úsáid is mó is féidir ag Comhaltaí an Bhinse as Ionad an Doiciméadúcháin faoi Dhídeanaithe 

3. Oiliúint dhian ardchaighdeáin a chur ar fáil, i gcomhar le hArd-Choimisinéir na Náisiún Aontaithe do Dhídeanaithe (UNHCR) agus foinsí seachtracha, do Chomhaltaí an Bhinse ar bhonn aonair agus le seimineáir agus comhdhálacha  

4. Craobhchaidreamh a dhéanamh le heagraíochtaí dar leithéid féin i ndlínsí eile

Táscairí Feidhmíochta

1. Teacht a bheith ag na Comhaltaí ar dheiseanna IDD

2. Líon na gcúrsaí, na seimineár agus na gcomhdhálacha a ndéanann na Comhaltaí freastal orthu 

3. Cinntí de chuid an Bhinse a bhfuil tábhacht leo ó thaobh dlí a fhoilsiú ar shuíomh idirlín an Bhinse gan fios cé a chinn. 

Cuspóir Ardleibhéil 3


Cuspóir

Neamhspleáchas agus ionracas an Bhinse Achomhairc do Dhídeanaithe a chaomhnú le linn páirt a ghlacadh san fhorbair ar an bpróiseas maidir le Tearmann / Cumhdach 

Straitéisí mar bhonn taca leis an gcuspóir
1. Cinntiú go gcuirtear an dlí i bhfeidhm go seasmhach leanúnach i gcásanna Achomhairc maidir le Dídeanaithe/Cumhdach 

2. Oiliúint ar an gcaighdeán is fearr a bhfuil teacht air a chur ar fáil

Táscairí Feidhmíochta

1. Cláir chuimsitheacha oiliúna agus forbartha a chur ar bun a ligeann do na Comhaltaí an obair a leagtar orthu a thabhairt chun críche ar an gcaighdeán is airde 

2. Ullmhúchán do bhearta tionscantacha, agus páirt iontu, d’fhonn athstruchtúrú agus feabhsú ar an bpróiseas maidir le tearmann / cumhdach go háirithe i ndáil leis an gcreat nua reachtaíochta agus cora nua i dteicneolaíocht an eolais

Cuspóir Ardleibhéil 4

Cuspóir

Buaic éifeachtachta a bhaint amach maidir leis an mbainistíocht ar an bhfoireann agus ar acmhainní eile ar mhaithe le feabhas ar na seirbhísí don chustaiméir
Straitéisí mar bhonn taca leis an gcuspóir
1. Cinntiú go nglacann an fhoireann páirt iomlán sa Chóras Bainistíochta agus Forbartha Gníomhúcháin agus gur fearr an tuiscint a bhíonn acu ar an Tionscnamh Bainistíochta Straitéisí

2. Comhoibriú agus cúnamh taca iomlán maidir le haon phleananna nuachóiriúcháin i gcúrsaí tearmainn / cumhdaigh, teicneolaíochta an eolais agus cora nua sa reachtaíocht san áireamh

3. Comhoibriú agus cúnamh taca iomlán maidir le tionscnaimh r-sheirbhísí an Rialtais

4. Coinneáil leis an dul chun cinn go dtí seo maidir le freastal don éileamh ar oiliúint agus ar fhorbairt mar gheall ar an gCóras Bainistíochta agus Forbartha Gníomhúcháin agus dlús breise a chur leis

5. Seirbhís ghairmiúil éifeachtach a chur ar fáil do na cliaint agus don chustaiméir aonair

6. An t-am cuí a chur ar fáil don fhoireann d’fhonn cinntiú go dtugtar córais nua agus modhanna nua oibre isteach ar bhealach éifeachtach  

Táscairí Feidhmíochta

1. Oiliúint éifeachtúil ar an bhfoireann ar fad maidir leis an gCóras Bainistíochta agus Forbartha agus líonadh tráthúil ag an bhfoireann ar na foirmeacha ar fad a bhaineann leis an gCóras 

2. Seirbhísí ar an ngréasán a bheith ar bun agus in úsáid go forleathan 

3. Éifeachtacht an chreat achomhairc agus caidreamh dlúth oibre le gníomhaireachtaí eile 

4. An Roinn a bheith incháilithe chun íocaíochta faoi théarmaí an Chomhaontaithe Comhpháirtíochta Sóisialta nua mar gheall ar nuachóiriúchán a thabhairt i gcrích 

5. Seirbhís den ghairmiúlacht agus den éifeachtacht a bheith á cur ar fáil do na cliaint agus moladh a bheith á fháil ar ais uathu 

Aguisín 1
 Struchtúr an Bhinse Achomhairc do Dhídeanaithe

Comhlacht neamhspleách faoin reachtaíocht atá sa Bhinse a cuireadh ar bun agus a oibríonn faoi Acht na bliana 1996 Act.  Tá feidhm leathbhreithiúnach leis.  Tá Cathaoirleach ar an mBinse agus an líon sin gnáthchomhaltaí de chuid an Bhinse agus a mheasann an tAire Dlí agus Cirt, Comhionannais agus Athchóirithe Dlí, le toiliú ón Aire Airgeadais, bheith riachtanach chun gnó an Bhinse a dhéanamh go tráthúil. 

Ceapadh an tUasal John Ryan, B.L., ina Chathaoirleach sealadach le héifeacht ón 3 Nollaig 2003 agus ina Chathaoirleach le héifeacht ón 13 Meán Fómhair 2005.

Is faoi alt 2 sa Dara Sceideal le hAcht na bliana 1996 a cheapann an tAire Gnáth-Chomhaltaí an Bhinse agus ní foláir taithí ar feadh tréimhse nach lú ná cúig bhliana a bheith ag gach Comhalta mar abhcóide gníomhach nó mar aturnae gníomhach sula gceaptar iad.  Is ar bhonn páirtaimseartha go ceann trí bliana na ceapacháin.  Tá gach Comhalta neamhspleách i gcomhlíonadh na feidhme maidir le hachomharc a mheas agus cinneadh mar gheall air.

De réir an Dara Sceideal le hAcht na bliana 1996, is féidir leis an Aire na daoine sin agus an oiread sin acu agus a mheasann sé bheith riachtanach chun cuidiú leis an mBinse na feidhmeanna a chomhlíonadh a cheapadh ina mbaill d’fhoireann an Bhinse.  Tugtar luach saothair do bhaill fhoireann an Bhinse agus bíonn siad faoi réir na gcoinníollacha eile seirbhíse a dhearbhaíonn an tAire, le toiliú ón Aire Airgeadais.  Is státseirbhísigh baill fhoireann an Bhinse de réir na céille leis sin faoi Acht Rialaithe na Státseirbhíse, 1956.  Faoi láthair, is ón Roinn Dlí agus Cirt, Comhionannais agus Athchóirithe Dlí a chuirtear foireann ar fáil don Bhinse.

Aguisín 2

An  Rúnaíocht agus an tAonad Staidrimh 


	
	Príomh-Oifigeach Cúnta

Seirbhísí Corparáide, Cuntais agus an Acmhainní Pearsanra




Aguisín 3

Reachtaíocht faoin Tearmann a bhaineann leis an mBinse 

Is é Acht na nDídeanaithe, 1996, arna leasú le halt 11(1) an Achta Inimirce, 1999, alt 9 an Achta um Inimircigh Neamhdhleathacha (Gáinneáil), 2000, agus alt 7 an Achta Inimirce, 2003 agus Rialacháin na gComhphobal Eorpach (Incháilitheacht le haghaidh Cosanta) 2006 an reachtaíocht atá mar bhonn le hachomhairc maidir le cúrsaí tearmainn a mheas.  Is don Acht arna leasú aon tagairtí sa Tuarascáil Bhliantúil do “Acht na nDídeanaithe, 1996 (arna leasú)”, “ Acht na bliana 1996” nó “an tAcht”.

Déantar foráil faoin reachtaíocht sin d’achomharc substainteach agus d’achomharc luathaithe. Foráiltear ann freisin d’achomhairc mar gheall ar chinntí a dhéanfadh an Coimisinéar de bhun Rialachán Bhaile Átha Cliath II.

Réitítear an bealach sa reachtaíocht don bhainistíocht éifeachtach ar an mBinse agus do dhéanamh na hoibre go tráthúil ar bhealach a thagann leis an gcóir.

Seo a leanas príomhghnéithe na reachtaíochta-


-
An Dualgas Cruthúnais: 

Ag stáid an achomhairc, is ar an iarratasóir atá de dhualgas a léiriú gur dídeanaí atá ann/inti.  

            -
Tástáil Chreidiúnachta faoin reachtaíocht:  

Ní foláir don Bhinse, agus creidiúnacht iarratasóra á meas, aird a thabhairt ar thosca áirithe mar a shonraítear sa reachtaíocht leasaithe.

            -
Modhanna luathaithe:

Tagann modhanna den chineál seo i gceist sa chás go bhfuil moladh mar chuid de thuairisc an Choimisinéara, arna tabhairt de bhun Alt 13(1), nár cheart a dhearbhú gur dídeanaí an t-iarratasóir agus tugtar san áireamh leis sin aon cheann de na breitheanna a shonraítear in Alt 13(6).
            -
Comhoibriú: 


Leagtar de dhualgas ar an iarratasóir faoin reachtaíocht comhoibriú leis an obair chun cinneadh mar gheall ar an achomharc.  Measfar gur tarraingíodh siar an t-achomharc i gcás neamh-chomhoibriú agus/nó teip, gan míniú réasúnta ina leith, éisteacht ó bhéal a fhreastal taobh istigh de thréimhse ama sonraithe.

         -
Rialachán Bhaile Átha Cliath II (Rialachán de chuid na Comhairle (CE) Uimh. 343/2003) a chur i bhfeidhm. 

Is le rialachán Bhaile Átha Cliath II (chomh maith leis an ionstraim a chuaigh roimhe, Coinbhinsiún Bhaile Átha Cliath) a dheimhnítear cé acu Ballstát de chóras Bhaile Átha Cliath ar a mbeidh de chúram iarratas maidir le tearmann a scrúdú. 

        - 
Tíortha Tionscnaimh Sábháilte:  

Féadann an tAire Dlí agus Cirt, Comhionannais agus Athchóirithe Dlí, tar éis comhairle leis an Aire Gnóthaí Eachtracha, tír a dheimhniú le hordú ina tír tionscnaimh sábháilte. Tá deimhnithe ag an Aire, de réir fhorálacha an Achta, an Afraic Theas, an Bhulgáir, an Chipir, an Chroáit, an Eastóin, Laitvia, an Liotuáin, Málta, an Ongáir, an Pholainn, Poblacht na Seice, an tSlóivéin agus Poblacht na Slóvaice ina dtíortha tionscnaimh sábháilte.
        - 
Ord Tábhachta na nAchomharc: 

Tá treoir tugtha ag an Aire Dlí agus Cirt, Comhionannais agus Athchóirithe Dlí tús áite a thabhairt d’iarratais a dhéanann daoine ar le tíortha atá deimhnithe ina dtíortha sábháilte faoi Alt 12 Achta na nDídeanaithe 1996 (arna leasú) a gcuid náisiúnachta nó a bhfuil de cheart acu cónaí i dtír acu sin.  Tá tugtha de threoir ag an Aire chomh maith tús áite a thabhairt d’iarratasóirí as an Nigéir. 

Leagtar amach thíos gach ionstraim reachtaíochta a bhaineann leis an mBinse:-

· Acht na nDídeanaithe, 1996 (arna leasú leis an Acht Inimirce, 1999 agus an tAcht um Inimircigh Neamhdhleathacha (Gáinneáil), 2000) agus an tAcht Inimirce, 2003

· Na Rialacháin um Acht na nDídeanaithe, 1996 (Achomhairc), 2000, I.R. Uimh. 342  de 2000

· Na Rialacháin um Acht na nDídeanaithe, 1996 (Achomhairc), 2002, I.R. Uimh. 571 de 2002

· Na Rialacháin um Acht na nDídeanaithe, 1996 (Achomhairc), 2003, I.R. Uimh. 424 de 2003

· An tOrdú um Choinbhinsiún Bhaile Átha Cliath (Cur i nGníomh) 2000, I.R. Uimh. 343 de 2000
· An tAcht um Inimircigh Neamhdhleathacha (Gáinneáil ), 2000
· An tOrdú um Acht na nDídeanaithe 1996 (Alt 22) 2003, I.R. Uimh. 423 de 2003

· Coinbhinsiún na Náisiún Aontaithe maidir le Stádas Dídeanaithe, 1951 (An Ghinéiv) agus Prótacal na bliana 1967 (Nua-Eabhrac)

· Lámhleabhar faoi Nósanna Imeachta agus Critéir maidir le Stádas Dídeanaí a Dheimhniú, faoi Choinbhinsiún na bliana 1951 agus Prótacal na bliana 1967 maidir le Stádas Dídeanaithe (Atheagrán, An Ghinéiv, 1992)

· An tOrdú um Acht na nDídeanaithe 1996 (Tíortha Tionscnaimh Sábháilte), 2003 I.R. Uimh. 422 de 2003

· Treoir Aire dar dáta an 15 Meán Fómhair 2003 faoi alt 12(1)(m) Acht na nDídeanaithe, 1996, mar a cuireadh isteach le halt 7 an Achta Inimirce, 2003 – tús áite d’iarratais ó thíortha atá deimhnithe ina dtíortha tionscnaimh sábháilte

· Treoir Aire dar dáta an 11 Feabhra 2003 faoi Alt 12(1)(b) agus Alt 12(1)(e) Acht na nDídeanaithe, 1996, mar a cuireadh isteach le halt 7 an Achta Inimirce, 2003 - tús áite d’iarratais ón Nigéir maidir le tearmann

· An tOrdú um Acht na nDídeanaithe 1996 (Tíortha Tionscnaimh Sábháilte), 2004 (I.R. Uimh. 714 de 2004)
· Rialacháin na gComhphobal Eorpach (Incháilitheacht le haghaidh Cosanta) 2006 (I.R. Uimh. 518 de 2006) 
Aguisín  4

Caidreamh le hEagraíochtaí Eile

Ó cuireadh tús leis an mBinse, bhí de chuspóir sainráite aige caidreamh maith oibre a chothú agus a choinneáil ar bun leis na heagraíochtaí sin ar fad a oibríonn leis an mBinse le linn próiseas achomhairc go ginearálta nó a bhfuil suim acu i gcúrsaí tearmainn nó a n-éilítear sin leo de réir na reachtaíochta.

Bhí na heagraíochtaí seo a leanas san áireamh :

 Ard-Choimisinéir na Náisiún Aontaithe do Dhídeanaithe

 Cumann Idirnáisiúnta na mBreitheamh maidir le Dlí na nDídeanaithe 

 Oifig an Ard-Aighne agus Oifig an Phríomh-Aturnae Stáit 

 Oifig an Choimisinéara Iarratais do Dhídeanaithe

 An tSeirbhís Dlí do Dhídeanaithe

 Ionad an Doiciméadúcháin faoi Dhídeanaithe

 An Roinn Dlí agus Cirt, Comhionannais agus Athchóirithe Dlí


Scaiptear staitisticí a chuirtear le chéile go míosúil sa Bhinse ar na heagraíochtaí/gníomhaireachtaí seo a leanas:
 Ambasáid Stáit Aontaithe Mheiriceá

 Amnesty International 

 Comhlámh (Oibrithe Forbartha ar fhilleadh dóibh)

 An Roinn Comhshaoil, Oidhreachta agus Rialtais Áitiúil

 An Roinn Dlí agus Cirt, Comhionannais agus Athchóirithe Dlí

 An Roinn Gnóthaí Sóisialaigh agus Teaghlaigh

 Biúró Náisiúnta an Gharda Síochána um Inimirce

 Comhdháil na gCeardchumann

 Coimisiún Ceartais agus Síochána na hÉireann – Togra na nDídeanaithe

 Comhairle Dídeanaithe na hÉireann

 An Coiste Comhairle Náisiúnta maidir le Ciníochas agus Cúrsaí Idirchultúir

 Oifig an Choimisinéara Iarratais do Dhídeanaithe

 An tSeirbhís Eolais do Dhídeanaithe 

 An tSeirbhís Dlí do Dhídeanaithe

 Ionad na nUinseannach do Dhídeanaithe 

 Ard-Choimisinéir na Náisiún Aontaithe do Dhídeanaithe

 The Irish Times

 The Irish Independent

 Bord Sláinte Limistéir an Tuaiscirt 

 SPIRASI – The Centre for the Care of Survivors of Torture (CCST)

 Ionad an Doiciméadúcháin faoi Dhídeanaithe

Aguisín 5

Próiseas na nAchomharc: Modhanna Oibre

Réamhrá/Éisteachtaí ó Bhéal /De bhun na bPáipéar

Go ginearálta, tá trí chineál achomhairc a mbíonn plé ag an mBinse leo – Achomharc Substainteach, Achomharc Luathaithe agus Achomharc lena mbaineann Coinbhinsiún Bhaile Átha Cliath nó Rialachán Bhaile Átha Cliath II.  Deimhníonn an Coimisinéir Iarratais do Dhídeanaithe cineál an achomhairc ar an gcéim tosaigh den obair.  

Bhí ceisteanna dlí ag teacht chun cinn arís i rith na bliana mar gheall ar léirmhíniú na reachtaíochta príomhúla agus na reachtaíochta tánaistí agus de thoradh ar athbhreithniú breithiúnais.  Bíonn, dá réir sin, athbhreithiú á dhéanamh ar na modhanna oibre ar bhonn leanúnach agus leanfar den athrú orthu de réir mar is gá.  Tugtar cur síos sa mhéid seo a leanaas ar na gnéithe is suntasaí den nós imeachta maidir le hachomhairc.

Achomharc Substainteach/Achomharc Substainteach 15 lá – Éisteacht ó bhéal

Is ionann achomharc Substainteach agus achomharc ar féidir leis an Iarratasóir éisteacht ó bhéal a iarraidh ina leith.  Tarlaíonn an éisteacht os comhair Chomhalta de chuid an Bhinse agus is iondúil go mbíonn páirt ann ag an Iarratasóir agus gníomhaire dlí thar a cheann, idirtheangaire agus Oifigeach Láithreoireachta ó Oifig an Choimisinéara.  D’fhéadfadh chomh maith go mbeadh finnéithe i láthair faoi réir ag aontú an Bhinse leis sin roimh ré.  Is é is cosúil ón taithí ar éisteachtaí ó bhéal go dtí seo go  maireann siad 1½ - 2 uair a chloig ar an meán.  Éilítear faoi Alt 16(14) Acht na bliana 1996 gur go príobháideach a reáchtáiltear éisteacht ó bhéal.  Is féidir, ina dhiaidh sin féin, leis an UNHCR a theacht i láthair chun críche breathnóireachta ar na himeachtaí (Alt 16 (15) Acht na bliana 1996).  I gcás nach n-iarrtar éisteacht ó bhéal, is de bhun na bpáipéar a chinnfidh Comhalta mar gheall ar an achomharc Substainteach. 

Achomhairc Luaithithe – Gan aon éisteacht ó bhéal

Tagann seo i gceist nuair a bhíonn mar chuid de thuairisc de chuid an Choimisinéara arna dhéanamh de bhun Alt 13(1) moladh nár cheart iarratasóir a dheimhniú ina dhídeanaí agus aon cheann de na torthaí a shonraítear in Alt 13(6) mar chuid de.  Déantar cinneadh mar gheall ar achomhairc den sórt seo gan aon éisteacht ó bhéal agus tá tréimhsí ama níos giorra i gceist leo maidir leis an Achomharc a dhéanamh.

Rialachán Bhaile Átha Cliath II – Gan aon Éisteacht ó Bhéal

Tagann acmhomhairc maidir le Rialachán Bhaile Átha Cliath II i gceist faoin Ordú um Acht na nDídeanaithe 1996 (Alt 22) 2003 (I.R. Uimh. 423 de 2003) a tháinig i bhfeidhm ar an 15 Meán Fómhair 2003 agus a thagann in áit chomhaontú Choinbhinsiún Bhaile Átha Cliath idir Ballstáit na gComhphobal Eorpach. 

Coinbhinsiún Bhaile Átha Cliath – Gan aon Éisteacht ó Bhéal

Tagann acmhomhairc maidir le Coinbhinisún Bhaile Átha Cliath i gceist faoin Ordú um Choinbhinsiún Bhaile Átha Cliath (Cur i nGníomh) 2000.  Is comhaontú Coinbhinsiún Bhaile Átha Cliath idir Ballstáit na gComhphobal Eorpach agus deimhnítear leis an tír a bhfuil de chúram uirthi scrúdú a dhéanamh mar gheall ar iarratais ar thearmann a lóisteáiltear i gceann de Bhallstáit na gComhphobal Eorpach.  I gcásanna a thagann faoi Choinbhinsiún Bhaile Átha Cliath cinneann an Binse mar gheall ar achomhairc in aghaidh dheimhniú de chuid an Choimisinéara gur i dtír eile de chuid an AE ba cheart déileáil le hiarratas.  

An nós imeachta maidir le hAchomharc a Dhéanamh

Nuair a fhaigheann Iarratasóir Moladh de chuid an Choimisnéara, cuirtear in iúl go bhfuil de cheart ag an iarratasóir achomharc a dhéanamh agus go bhfuil de choinníoll leis sin an t-achomharc a dhéanamh taobh istigh de thréimhsí éagsúla ama a leagtar síos sa reachtaíocht de réir chineál an achomhairc:-

 Cásanna achomhairc substainteacha - Tá 15 lá oibre ag an Iarratasóir chun Fógra Achomhairc a líonadh isteach agus a lóisteáil.  Tá de rogha ag na hIarratasóirí sin éisteacht ó bhéal a iarraidh ach ní mór sin a dhéanamh ar Fhoirm an Fhógra Achomhairc. 
 Cásanna achomhairc luathaithe - Tá 10 lá oibre ag an iarratasóir chun Fógra Achomhairc a líonadh isteach agus a lóisteáil.  Níl de rogha  éisteacht ó bhéal a iarraidh sna cásanna seo. 

 Cásanna Achomhairc faoi Choinbhinsiún Bhaile Átha Cliath – Tá 5 lá oibre ag an iarratasóir chun Fógra Achomhairc a líonadh isteach agus a lóisteáil. Níl de rogha  éisteacht ó bhéal a iarraidh sna cásanna seo.
 Cásanna Achomhairc faoi Rialachán Bhaile Átha Cliath II - Tá 15 lá oibre ag an iarratasóir chun Fógra Achomhairc a líonadh isteach agus a lóisteáil. Níl de rogha  éisteacht ó bhéal a iarraidh sna cásanna seo.  Ní chuirtear aistriú an iarratais go dtí an tír lena mbaineann ná tabhairt an iarratasóra ar shiúl go tír tionscnaimh an iarratasóra ar fionraí le lóisteáil an achomhairc.
Ní foláir don Iarratasóir, i ngach cás acu sin, na forais ar a ndéantar an t-achomharc a lua go sonrach ar Fhoirm an Fhógra Achomhairc, aon cháipéisí atá mar bhonn taca leis an achomharc, na haighneachtaí atá le déanamh agus an t-údarás a bhfuiltear ag brath air a cheangal leis an iarratas.  Tá de rogha ag an mBinse a threorú go dtiocfadh finnéithe i láthair (má iarrtar sin) i gcásanna ina n-iarrann an t-iarratasóir éisteacht ó bhéal. 

An Nós Imeachta maidir le Glacadh le hAchomharc
Ar Fhógra Achomhairc a fháil, déanann an Binse a mheas an dtagann sé taobh istigh de na tréimhsí ama a leagtar síos don chineál ar leith achomhairc atá i gceist.  Sa chás nach dtagann sé taobh istigh den tréimhse ama, cuirtear in iúl i scríbhinn don Iarratasóir agus dá ghníomhaire dlí (sa chás go bhfuil a leithéid i gceist) gur diúltaíodh don achomharc. 

Admhaítear leis an Iarratasóir agus lena ghníomhaire dlí (sa chás go bhfuil a leithéid i gceist) go bhfuarthas an Fógra Achomhairc.  Cuirtear in iúl cineál áirithe an achomhairc don Choimisinéir agus don UNHCR i mBaile Átha Cliath ar ríomhphost an lá céanna a dtagann an t-achomharc.  Iarrtar ar an gCoimisinéir chomh maith bunchomhad an Iarratasóra a chur ar fáil don Bhinse.  Mar a éilítear faoi Alt 16(4) an Achta, cuirtear cóipeanna den Fhógra Acmhomhairc ar fáil don Choimisinéir mar aon leis cóipeanna de na cáipéisí ar fad a théann leis agus a cuireadh faoi bhráid an Bhinse.

An Nós Imeachta maidir le Cásanna a Thabhairt do na Comhaltaí d’fhonn Cinneadh orthu 

Tugann an Cathaoirleach cás do Chomhalta de chuid an Bhinse chomh luath agus is féidir tar éis glacadh leis an achomharc agus an comhad a fháil ón gCoimisinéir.  Scrúdaíonn an Comhalta an cás d’fhonn a dheimhniú má tá aon eolas breise de dhíth agus, go háirithe, más cóir fiosrúchán breise a dhéanamh faoi Alt 16 (6) an Achta.  Is féidir leis an gComhalta, faoi Alt 16 (7) an Achta, tuairim an Choimisinéara mar gheall ar cheisteanna a thagann chun cinn maidir leis na Forais Achomhairc.  Tá forálacha den chineál céanna ann maidir le hachomhairc faoi Choinbhinsiún Bhaile Átha Ciath/Rialachán Bhaile Átha Cliath II. 

An Nós Imeachta maidir le hÉisteacht ó Bhéal 

Sa chás go n-iarrann Iarratasóir éisteacht ó bhéal, ní mór don Bhinse fógra nach lú ná 7 lá oibre a thabhairt maidir le dáta an éisteachta ó bhéal don Iarratasóir agus don ionadaí dlí (sa chás go bhfuil ionadaí dlí i gceist).  De réir mar a tharlaíonn, tugtar fógra is faide ná mar a éilítear faoin reachtaíocht agus bíonn d’aidhm ag an mBinse fógra 2 sheachtaine a thabhairt do gach Iarratasóir.  Tugtar fógra don Choimisinéir, don UNHCR agus d’fhinnéithe (sa chás go dtagann siad i gceist) an tráth céanna leis an Iarratasóir.  Tarlaíonn an éisteacht go príobháideach agus déantar an gnó le hidirtheangaire nuair is gá agus is féidir sin.  Leagtar amach an éisteacht a reáchtáil gan foirmeáltacht nár ghá agus sa chaoi agus go gcinntítear go mbíonn na himeachtaí cóir follasach agus go dtarlaíonn siad gan aon mhoill. 

An Nós Imeachta maidir le Tarraingt Siar

Is féidir leis an Iarratasóir, tráth ar bith le linn an phróisis, an t-achomharc a tharraingt siar trí fhógra a chur chuig an mBinse go bhfuiltear á tharraingt siar.  I gcás achomharc a tharraingt siar, seasann Moladh an Choimisinéara mar a tugadh sin. 

An Nós Imeachta maidir le Cinneadh a Eisiúint 

Déileáiltear le hachomharc in aghaidh mholadh de chuid an Choimisinéra Iarratais do Dhídeanaithe faoi Alt 16(2) Acht na nDídeanaithe 1996 (arna leasú).  Cuirtear cinneadh an Bhinse i gcás achomharc de cheann de na trí chineál – Substainteach, Luathaithe (ar na páipéir amháin) agus iad sin a thagann faoi scáth Rialachán Bhaile Átha Cliath II – in iúl don iarratasóir, don ionadaí dlí (más ann dó), don Choimisinéir larratais do Dhídeanaithe agus don Aire Dlí agus Cirt, Comhionannais agus Athchóirithe Dlí. Cuirtear in iúl d’ionadaí Ard-Choimisinéara na Náisiún Aontaithe do Dhídeanaithe go bhfuil cinneadh déanta.  Ag teacht leis an nós imeachta maidir le Cinneadh a eisiúint, cuirtear comhad an iarratasóra ar aghaidh ansin chuig an Aire d’fhonn breis próiseála.  Baineann an nós imeachta seo le Cinneadh de chuid an Bhinse, cibé acu ag seasamh le moladh de chuid an Choimisinéara Iarratais do Dhídeanaithe nó ag cur ina aghaidh.

Tugtar cóip de na ‘Bileoga Eolais d’Iarratasóirí maidir le Nósanna Imeachta Achomhairc – (cáipéis amháin maidir le gach cineál achomhairc)’ a chuireann an Binse ar fáil, do gach Iarratasóir nuair a eisíonn Oifig an Choimisinéar Iarratais do Dhídeanaithe Moladh an Choimisinéara maidir lena gcás. 

Tá cóipeanna ar fáil in 24 teanga éagsúil ar a n-iarraidh ó: 

 An Binse Achomhairc do Dhídeanaithe, 

6/ 7 Sráid Hanover Thoir

Baile Átha Cliath 2. 

Teileafón 01-474 

Imscrúdú a dhéanamh ar iarratais achomhairc mar gheall ar stádas dídeanaí agus stádas fo-chumhdaigh taobh istigh de na híostréimhsí ama. 





Feabhas a chur go leanúnach ar chaighdeán na hoibre maidir le himscrúdúchán agus cinntí a dhéanamh.





Cion a dhéanamh maidir le hionracas an phróiseas Tearmainn/Cumhdaigh a chaomhnú.








Bainistíocht a dhéanamh go héifeachtach críochnúil ar an eagraíocht agus a cuid acmhainní, go háirithe maidir leis an bhforbairt ar an bhfoireann agus le seirbhís sármhaith a chur ar fáil don chustaiméir. 

